
MUNAVVARQORI 
ABDURASHIDXONOV – 

JADIDCHILIK HARAKATINING 
MA’RIFATPARVAR 

YO‘LBOSHCHISI

Xasanboyeva Ruxshona Nurmatjon qizi
Namangan davlat universiteti, Tarix yo‘nalishi talabasi

Ilmiy rahbar: Madrahimov
Tarix kafedrasi dotsenti, t.f.n.

ORCID: 0009-0006-0995-3635
Annotatsiya: Mazkur maqolada XX asr boshlarida Turkistonda jadidchilik harakatining asoschilaridan biri bo‘lgan 
Munavvarqori Abdurashidxonovning murakkab hayot yo‘li, maʼrifiy faoliyati, siyosiy qarashlari va ilmiy merosi tahlil eti-
ladi. Xususan, uning yangi usul maktablarini tashkil etish, darsliklar yaratish, matbuot orqali xalqni uyg‘otish yo‘lidagi 
sa’y-harakatlari, sovet tuzumi davridagi fojiali taqdiri hamda mustaqillik yillarida merosining qayta tiklanishi tarixiy man-
balar va ilmiy adabiyotlar asosida yoritiladi.

Kalit so‘zlar: Munavvarqori Abdurashidxonov, “Tarjumon”, jadidchilik, “Adibi avval”, “Adibi soniy”, “Mabda’ul-qiroat”, 
maʼrifatparvarlik, yangi usul maktabi, “Bizning jaholat – jahli murakkab”, Turkiston muxtoriyati, siyosiy repressiya, mat-
buot, pedagogika.
Abstract: This article analyzes the complex life path, educational activities, political views, and scientific legacy of Munav-
varqori Abdurashidkhanov, one of the founders of the Turkestan Jadid movement at the beginning of the 20th century. In 
particular, it highlights his efforts in establishing new-method schools, authoring textbooks, awakening the people through 
the press, his tragic fate during the Soviet regime, and the restoration of his legacy during the years of independence, 
based on historical sources and academic literature.

Key words: Munavvarqori Abdurashidkhanov, Tarjumon, Jadidism, Adibi avval, Adibi soniy, Mabda’ul-qiraat, enlighten-
ment, new-method school, Our ignorance – complicated by anger, Turkestan autonomy, political repression, press, pe
dagogy.
Аннотация: В статье анализируется сложный жизненный путь, просветительская деятельность, политические 
взгляды и научное наследие Мунавваркори Абдурашидханова – одного из основоположников джадидского дви-
жения в Туркестане начала XX века. Особое внимание уделяется созданию новометодных школ, авторству учеб-
ников, пробуждению народа через прессу, его трагической судьбе в годы советской власти и восстановлению 
наследия в годы независимости. Анализ основан на исторических источниках и научной литературе.

Ключевые слова: Мунавваркори Абдурашидханов, “Тарджумон”, джадидизм, “Адиби аввал”, “Адиби соний”, 
“Мабдаул-кираат”, просветительство, новометодная школа, “Наше невежество – осложнено гневом”, Туркестан-
ская автономия, политические репрессии, пресса, педагогика.

KIRISH
XIX asr oxiri – XX asr boshlarida Turkiston o‘lkasida mahalliy aholining milliy o‘zligini saqlab qolish, 

savodsizlikka qarshi kurashish va maʼnaviy uyg‘onishga erishish yo‘lida jadidchilik harakati shakllandi. Ushbu 
harakatning asosiy shiori – “insonni ilm va maʼrifat bilan ozodlikka olib chiqish” hisoblangan. Aynan shu harakat 
safiga kirgan yirik siymolardan biri – Munavvarqori Abdurashidxonov edi. Munavvarqori o‘z davrining ilg‘or ziyo-
lilaridan biri bo‘lib, taʼlim, matbuot, siyosat, publitsistika, lug‘atshunoslik va pedagogika sohalarida ko‘p qirrali 
faoliyat yuritgan. U jadid maktablarining asoschilaridan biri, adabiy til islohotchisi va milliy mustaqillik g‘oyalar-
ining targ‘ibotchisi sifatida tarixda chuqur iz qoldirgan [1, 5-b.].

Munavvarqori 1878-yil Toshkent shahrining Shayx Xovandi Tahur dahasi, Darxon mahallasidagi taniqli 
oilada dunyoga kelgan. Unga yaxshi niyatlar bilan padari buzrukvori – madrasa mudarrisi Abdurashidxon Soti-

boldixon Olimxon o‘g‘li va volidayi mehribon, otinoyi Xosiyatxon (1845–1931) “Munavvar”, yaʼni “nurli” va “nur 
bilan yo‘g‘rilgan” degan maʼnoni anglatuvchi ismni qo‘yganlar.

MAVZUGA OID ADABIYOTLAR SHARHI
Munavvarqorining otasi Abdurashidxon o‘z hovlisida maktab ochib, 40 nafar o‘quvchiga dars bergan. Onasi 

Xosiyatxon ham shu hovlida xotin-qizlarni o‘qitib, ularga bilim bergan. 1885-yilda Munavvar 7 yoshga kirganda 
otasi vafot etadi [2, 5-b.]. Munavvarqori boshlang‘ich taʼlimni onasidan oladi. Dastlab eski maktabda, keyinchalik 
esa madrasada tahsil olgan Munavvar arab, fors, rus va turk tillarini mukammal o‘rgangan, jumladan, zamonaviy 
fanlarga ham chuqur qiziqqan [3, 13-b.].

Ayniqsa, jadidchilik harakatining “otasi” sifatida tanilgan Ismoilbek Gaspirali tomonidan Qrimda chop etilgan 
“Tarjumon” (1883–1914) gazetasi Munavvarqorining millatparvar va xalqchil shaxs sifatida shakllanishiga katta 
taʼsir ko‘rsatgan. Uning shogirdlaridan biri Laziz Azizzodaning yozib qoldirishicha, inqilob arafasida Turkis-
tonga, xususan Toshkentga Rossiya, Turkiya, Misr, Eron va boshqa sharq mamlakatlaridan ko‘plab ilg‘or g‘oya
larga ega jurnallar, gazetalar va to‘plamlar yetib kelgan. Ushbu nashrlar ziyolilar va yoshlar orasida, jumladan 
madrasalarda, qo‘ldan-qo‘lga o‘tib o‘qilgan. Bulardan Munavvarqori Abdurashidxonov ham bahramand bo‘lgani 
shubhasizdir [2, 7-b.].

TADQIQOT METODOLOGIYASI
Ushbu ilmiy maqola tarixiy-biografik tahlil metodiga asoslangan bo‘lib, unda Munavvarqori Abdurashidx-

onov faoliyatiga doir ishonchli yozma manbalar, ilmiy adabiyotlar va tarixiy hujjatlardan foydalanildi. Maqola 
uchun ma’lumotlar asosan monografiyalar, jadidchilik harakatiga oid ilmiy tadqiqotlar, tarjimai holiy manbalar, 
matbuot materiallari va adibning o‘z asarlari asosida tanlab olindi. Tahlil jarayonida kontent-tahlil (mazmuniy 
tahlil) usuli qo‘llanilib, matnlardagi asosiy g‘oyalar, qadriyatlar va ijtimoiy-siyosiy pozitsiyalar ajratib olindi. 
Shuningdek, qiyosiy tarixiy yondashuv orqali Munavvarqori faoliyati boshqa jadidlar bilan solishtirilib baho
landi. Arxiv materiallari va adabiy manbalar voqelikni xolis yoritishda asosiy daliliy baza sifatida xizmat qildi. 
Maqolada faktlar ishonchliligi, ularning tarixiy kontekstdagi o‘rni va ilmiy qiymati tahlil asosida aniqlab borildi. 
Ushbu metodologik yondashuv Munavvarqori Abdurashidxonovning o‘z davridagi ma’rifiy va siyosiy faoliyatini 
obyektiv yoritishga xizmat qildi.

TAHLIL VA NATIJALAR
1901-yilda Munavvarqori Toshkentda ilk jadid maktabini ochdi. Bu maktabda darslar yangi metod asosida 

o‘tilgan bo‘lib, chizmachilik, geografiya, hisob, o‘qish, yozish kabi fanlar joriy etilgan. O‘quvchilarga darsliklarni 
u o‘zi yozgan: “Adibi avval”, “Adibi soniy”, “Mabda’ul-qiroat” kabi asarlar nafaqat O‘zbekistonda, balki boshqa 
musulmon mintaqalarda ham keng ommalashgan [3, 22-b.].

Munavvarqori faqat erkak bolalarni emas, balki qizlarni ham o‘qitish tarafdori bo‘lgan. Ayollarni savodli qilish 
zarurligini matbuot orqali bir necha bor ko‘targan. Uning maktablari sovet tuzumiga qadar faoliyat yuritgan [4, 35-b.].

Bu davrda u faqat jadid maktablarini tashkil etish va ularda yoshlarni o‘qitish bilan cheklanmay, faol adib, 
jurnalist, noshir, olim va siyosiy arbob sifatida Turkistondagina emas, balki butun O‘rta Osiyo va Rossiya musul-
monlari orasida ham katta obro‘ qozongan. Munavvarqori faoliyatini birinchilardan bo‘lib tadqiq qilgan, jadid-
chilik harakatining bilimdoni, atoqli adabiyotshunos Begali Qosimov bu borada quyidagicha yozadi: “Bu nomni 
(Munavvarqori Abdurashidxonovni) 30-yillarda Turkiyadagi Mustafo Rashid Poshsho, Ozarbayjondagi Mirzo 
Fathali Oxundzoda, Qrimdagi Ismoilbek Gaspirali qatoriga qo‘ygan edilar” [5, 234–235-b.].

Shuningdek, Munavvarqori xalqni maʼrifatli qilish bilan birgalikda islom dini taʼlimotini ham keng yoyishga 
harakat qilgan. U dastlab o‘z mahallasi – Darxondagi masjidda imom-kotib lavozimida faoliyat yuritib, xalqqa 
islomiy va dunyoviy ilmlarni keng targ‘ib qilgan.

Munavvarqori jadid maktablari uchun dastur va darsliklarni ham ilk bor o‘zi ishlab chiqqan. Masalan, 
“Adibi avval”, “Alifbo” darsligi (1907), “Adibi soniy” (1907), “O‘qish kitobi”, “Yer yuzi” (1908), 3–4-sinflar uchun 
“Geografiya” darsligi, “Havoyiji diniya”, “Til saboqlari” (1925), “Tajvid” – Qurʼoni karimni o‘qish qoidalari hamda 
“Sabzazor” adabiy to‘plami va boshqa shu kabi asarlar. Bu darslik va qo‘llanmalar bir necha marotaba qayta 
chop etilib, o‘lkada keng tarqalgan.

Biroq bu jarayon oson kechmagan. Munavvarqori va umuman jadidlar ikki qarama-qarshi ijtimoiy-siyosiy 
kuch bilan to‘qnash kelganlar: birinchisi, mustamlakachilik siyosati, ikkinchisi esa ayni siyosatni qo‘llab-quv-
vatlagan mahalliy ulamolar va ziyolilar orasidagi jaholatparastlik edi. Aslida, Munavvarqori va boshqa jadidlar 
islomning sof, maʼrifat va ilm-fan dini ekanligini himoya qilib, ochiq tanqidiy fikrlar bilan jadid matbuotida maqo-
lalar eʼlon qilganlar.

Masalan, Munavvarqori 1906-yil 14-iyun kuni “Taraqqiy” gazetasida eʼlon qilgan “Bizning jaholat – jahli 
murakkab” nomli maqolasida shunday yozadi: “Ko‘p dindoshlarimizni ko‘ramizki, o‘z farzandlarini aslo maktabga 
bermay, ... dunyo va oxirat saodati bo‘lgan ilm va maʼrifatdan mahrum qilmoqdan hech bir ibo qilmaslar” [6].

Munavvarqori Abdurashidxonov Turkistondagi milliy matbuotning peshqadamlaridan biri bo‘lgan. U 
“Hurshid”, “Najot”, “Taraqqiy”, “Sadoi Turkiston”, “Shuhrat” kabi gazeta va jurnallarda faol qatnashgan. Uning 
maqolalarida milliy uyg‘onish, taʼlim-tarbiya, jamiyatdagi islohotlar, xotin-qizlar erkinligi masalalari ilgari 
surilgan [7, 41-b.]. Maʼrifatparvar publitsistikani u “xalqni uyg‘otuvchi kuch” deb baholagan. Uning yozgan har bir 
maqolasi dolzarb muammolarni ko‘tarib chiqqan, xalqni mulohaza qilishga chorlagan. Ayniqsa, “Bizning jaholat 
– jahli murakkab” nomli chiqishlari katta rezonans uyg‘otgan.

Mazkur maqolada Munavvarqori “Har millatning maktabi”, “Har millat avlodini tarbiyalash” degan iboralar 
bilan boshlab, “Ey qardoshlar, voy millatdoshlar!!!” deb to‘g‘ridan-to‘g‘ri millatga murojaat qiladi. U matbuotni 
millatni uyg‘otishdagi muhim vosita sifatida baholagan [8, 145-b.].

1917-yilgi Fevral inqilobidan so‘ng Munavvarqori siyosiy hayotda faol ishtirok eta boshlagan. U “Sho‘roi 
Ulamo” tashkilotiga asos solgan va Turkiston muxtoriyati g‘oyasini yoqlab chiqqan. Uning fikricha, Turkiston o‘z 
taqdirini o‘zi belgilashi, o‘z tilida taʼlim va matbuot yuritishi, iqtisodiy va madaniy jihatdan erkin bo‘lishi kerak edi. 
Munavvarqori muxtoriyat hukumati tashkil etilganida o‘z yordamini ayamagani, Ismoil G‘aspirali, Mahmudxo‘ja 
Behbudiy, Fayzulla Xo‘jayev kabi jadidlar bilan hamkorlik qilgani haqida tarixiy manbalar guvohlik beradi. U 
mustamlaka tuzumiga qarshi dadil chiqib, milliy ozodlik kurashi uchun faol harakat qilgan.

Biroq sovet hokimiyatining mustahkamlanishi bilan milliy harakatlar siquvga olinadi. Munavvarqori 1929-
yilda “kontrrevolyutsion millatchi” degan ayblov bilan hibsga olinadi. Tergovlar davomida unga “diniy reaksion 
guruh” tuzgan, “davlat tuzumiga qarshi chiqqan” degan yolg‘on ayblovlar qo‘yiladi [4, 63-b.]. Qattiq tergov va qiy
noqlardan so‘ng, 1931-yilda Moskva yaqinida otib o‘ldiriladi. Munavvarqori o‘z eʼtiqodidan va millatiga bo‘lgan 
sadoqatidan hech qachon qaytmagan. Uning qatl etilishi o‘zbek jadidchiligiga berilgan eng og‘ir zarbalardan 
biridir.

Mustaqil O‘zbekiston hukumatining tashabbusi bilan Munavvarqori haqidagi tarixiy adolat tiklandi. Uning 
muborak nomi ko‘chalar, maktablar va ilmiy-tadqiqot markazlariga berildi. Buyuk maʼrifatparvar faoliyati haqida 
ilmiy tadqiqotlar olib borildi va davom etmoqda, monografiyalar, risolalar eʼlon qilindi va qilinmoqda. Adibning 
qator asarlari, maqolalari, qo‘llanmalari o‘zbek tilida nashr etildi. Xususan, 2001-yilda “Xotiralarimdan” asari 
nashrdan chiqdi. 2003-yilda taniqli olim, sanʼatshunoslik fanlari nomzodi Sirojiddin Ahmedov Munavvarqori 
Abdurashidxonovning “Tanlangan asarlari”ni chop ettirdi. Nihoyat, 2019-yilda Sirojiddin Ahmedov tomonidan 
asarlarning ikkinchi, to‘ldirilgan nashri amalga oshirildi.

2020-yil 30-sentabrda O‘zbekiston Respublikasi Prezidenti Shavkat Mirziyoyev farmoni bilan tarixdagi 
beqiyos xizmatlari hisobga olinib, Munavvarqori Abdurashidxonov “Buyuk xizmatlari uchun” ordeni bilan muko-
fotlandi.

Bugungi kunda Munavvarqori Abdurashidxonov – o‘zbek pedagogikasi, jadidchilik harakati, milliy uyg‘onish 
va mustaqillik g‘oyalari tarixida o‘chmas iz qoldirgan siymo sifatida baholanmoqda [2, 19–20-b.].

XULOSA VA TAKLIFLAR
Xulosa o‘rnida taʼkidlash joizki, Munavvarqori Abdurashidxonov – o‘z davrining yetuk ziyolisi, jadidchilik 

harakatining peshqadamlaridan biri, millatning maʼnaviy uyg‘onishini bosh maqsad qilib olgan fidoyi maʼrifat-
parvardir. Uning yozgan darsliklari, maqolalari, tashkil qilgan maktablari hamda ilgari surgan g‘oyalari bugungi 
kunda ham o‘z dolzarbligini yo‘qotmagan.

Munavvarqori yaratgan ilmiy-maʼrifiy meros – bu xalqni o‘z milliy o‘zligini anglash, erkinlik va taraqqiyot sari 
yo‘naltirishga xizmat qiladigan bebaho boylikdir.

Foydalanilgan adabiyotlar roʻyxati:
1.	 Qori-Niyoziy. Jadidlar yo‘li. – Toshkent: O‘qituvchi, 1990.
2.	 Jadidlar. Munavvarqori Abdurashidxonov. – Toshkent: Yoshlar nashriyot uyi, 2022. – 152 b.
3.	 Ismoilov Sh. Jadidchilik va taraqqiyot. – Toshkent: Sharq, 2015.
4.	 Abduqodirov H. O‘zbek maʼrifatparvarlari. – Toshkent: Maʼnaviyat, 2001.
5.	 Qosimov B. Milliy uyg‘onish: jasorat, maʼrifat, fidoyilik. – Toshkent: Maʼnaviyat, 2002.
6.	 Abdurashidxonov M. Xotiralarimdan (Jadidchilik tarixidan lavhalar). – Toshkent: Sharq, 2001.
7.	 Karimov B. Sovet davri qatag‘onlari. – Toshkent: Adabiyot, 2002.
8.	 Abdurashidxonov M. Tanlangan asarlar. Nashrga tayyorlovchi: S. Ahmedov. – Toshkent: Maʼnaviyat, 2003.
9.	 Erkinov A. Islom va modernizm: Turkistonda diniy tafakkur. – Toshkent: Adabiyot, 2018.



AKTABGACHA VA
AKTAB TA’LIMI

AKTABGACHA VA
AKTAB TA’LIMI

231

M
A

K
TA

B
 T

A’
LI

M
I

SC
H

O
O

L 
ED

U
CA

T
IO

N
Ш

К
О

Л
Ь

Н
О

Е 
О

Б
РА

ЗО
В

А
Н

И
Е

2025-yil, iyul, №7-son

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

